
Ég býð ykkur öll innilega velkomin til þessarar hátíðarstundar.  Hér er um gleðilegan atburð að ræða þegar þið, þessi ágæti hópur, eruð að brautskrást frá Símenntun Háskólans á Akureyri.  Námið er starfrækt í samstarfi við viðskipta- og raunvísindadeild háskólans.
Háskólinn á Akureyri hefur verið í mikilli uppbyggingu á síðustu árum.  Ég vil nota þetta tækifæri og vekja athygli á mikilvægum þáttum í þessari uppbyggingu sem er uppbygging framhaldsnáms og tengsl við atvinnulífið.
Framhaldsnám
Í framhaldsnámi hefur verið mikil aukning í meistaranámi við Háskólann á Akureyri að undanförnu og er það nú í boði í öllum deildum hans. 

Í heilbrigðisdeild er boðið upp á meistaranám í heilbrigðisvísindum þar sem lögð er áhersla á stjórnun innan heilbrigðisþjónustunnar. 

Í hug- og félagsvísindadeild er boðið upp á meistaranám annars vegar í lögfræði og hins vegar heimskautarétti sem er nýtt nám og hófst sl. haust. Í kennaraskor sömu deildar hefur síðan haustið 2000 verið boðið upp á meistaranám í menntunarfræðum.

Viðskipta- og raunvísindadeild býður upp á meistaranám í auðlindafræðum og viðskiptafræðum. Þessu til viðbótar er meistaranám í ferðaþjónustu á lokastigi skipulagningar en það verður kennt í samstarfi við Háskóla Íslands og Háskólann á Hólum og byrjar ef að líkum lætur haustið 2010. 

Háskólinn á Akureyri á aðild að alþjóðlegu meistaranámi RES orkuskóla en þar stunda 40 nemendur sem flestir koma erlendis frá meistaranám í vistvænni orkunýtingu. 

Tengsl við atvinnulífið

Háskólinn á Akureyri stefnir að því að starfsemi hans byggist á virkum tengslum við samfélagið. Flest nám við Háskólann á Akureyri tengist atvinnulífinu með einum eða öðrum hætti.  Í þessu sambandi er mikilvægt að leggja áherslu á gagnkvæma yfirfærslu þekkingar milli háskóla og atvinnulífs og það að gera rannsóknaniðurstöður aðgengilegar fyrir fyrirtæki og samfélagið í heild. Háskólinn hefur því gert samninga við fyrirtæki í þessum tilgangi og vil ég hér vekja athygli á verkefnum tveggja prófessora við háskólann. 
Annað verkefnið er á vegum Hjörleifs Einarssonar prófessors, í viðskipta- og raunvísindadeild, en hann hefur verið í náinni samvinnu við fjölda fyrirtækja. Stofnuð hafa verið þrjú sprotafyrirtæki beint eða óbeint í framhaldi af því samstarfi. Fyrsta fyrirtækið er BioPol ehf. á Skagaströnd þar sem eru nú 5-6 ársstörf  og tengt því er annað fyrirtæki MarinAgra ehf. þar sem eitt ársstarf. Þriðja fyrirtækið er svo Siglól ehf. á Siglufirði þar sem eru 5 ársstörf. Þá er verið að stækka eitt fyrirtæki sem að hluta til má rekja til góðs árangurs af samstarfi Hjörleifs við fyrirtækið. Samstarfið hefur að mestu verið tengt rannsóknum en einnig í verkefnum sem tengjast vöruþróun innan fyrirtækjanna og eða gæðamálum. 

Hitt verkefnið er á vegum Jóhanns Örlygssonar, sem einnig er prófessor við viðskipta- og raunvísindadeild. Jóhann hefur beint rannsóknum sínum að mjög svo þörfu sviði, eða orkulíftækni. Þar má m.a. nefna hreinsun á brennisteinsvetni úr jarðgufugasi og framleiðslu á endurnýjanlegu eldsneyti eins og etanóli með örverum. Þessar rannsóknir hafa verið gerðar í samstarfi við verkfræðistofuna Mannvit og líftæknifyrirtækin Prokaria og Prokatin. Segja má að í þessum verkefnum vinni nú að staðaldri um 10 einstaklingar og talið er að þetta svið komi til með að eflast mjög á næstu árum. 
Samtals hafa því verið sköpuð ríflega 20 störf út frá rannsóknaniðurstöðum þessara tveggja prófessora hér við háskólann.  Þessi dæmi eru hér tekin til að sýna fram á að fjárfesting í menntun og rannsóknum skilar arði til samfélagsins, býr til verðmæti og skapar störf.  Á þeim óvissutímum sem nú eru í efnahagslífi þjóðarinnar er mikilvægt að standa vörð um menntun og rannsóknir.  Þar er falinn sá vegvísir sem getur vísað okkur leiðina út úr þeirri fjárhagskreppu sem þjóðin er stödd í. 
Símenntun Háskólans á Akureyri hefur lagt sitt af mörkum til að stuðla að örri þróun háskólans.  Mikil gróska og fjölbreytni er einkenni á starfsemi Símenntunar og ásókn í lengra nám sem metið er til háskólaeininga, einkum á sviði rekstrar og stjórnunar eykst mikið.  Auk þessa náms er margvíslegt annað nám í boði hjá Símenntun, m.a. nám í tungumálum, aðfararnámskeið fyrir nýja háskólanemendur, ýmis styttri námskeið og fyrirlestrar.

Þið sem ljúkið námi hér í dag frá Símenntun Háskólans á Akureyri komið víða að.  Þrátt fyrir að uppruni ykkar og bakgrunnur sé margvíslegur og ólíkur þá eigið þið margt sameiginlegt.  Þið eruð virkir þátttakendur í atvinnulífi í ykkar heimabyggð.  Símenntunin er skipulögð á sveigjanlegan hátt þannig að þið getið tekið þátt í henni án þess að flytja búferlum. Atvinnulífið og samfélagið á hverjum stað halda áfram að njóta enn öflugri starfskrafta ykkar. Á grundvelli nýrrar þekkingar sem þið hafið öðlast hafið þið möguleika á að endurskapa atvinnulífið í ykkar heimabyggð hvort sem það er á vettvangi ykkar fyrirtækja eða á ykkar starfsviði innan fyrirtækisins.
Flest ef ekki öll ykkar hafa stundað krefjandi nám með fullri vinnu auk annarra samfélagslegra skyldna.  Með því að ljúka námi ykkar hér í dag  hafið þið unnið marga góða sigra í ykkar vegferð. Ég er afar ánægður með árangur ykkar sem þið megið svo sannarlega vera stolt af. 

Ágætu útskriftarnemar, þið eruð í senn drifkraftur og góður vitnisburður um hina öru þróun sem átt hefur sér stað við Háskólann á Akureyri.  Hér á eftir verður ykkur afhentur vitnisburður um námsárangur ykkar en jafnframt mun háskólinn vera metinn eftir menntun  ykkar hér.
Fyrir hönd háskólans óska ég ykkur og fjölskyldum ykkar hjartanlega til hamingju með þessi tímamót í lífi ykkar og ég óska ykkur áframhaldandi velfarnaðar í því starfi, námi og lífi sem bíður ykkar.

Lifið heil og megi viska, gæfa og hamingja fylgja ykkur.
